
Swayambhu Stotram Adoration of Twenty-four Tirthankaras

స్వయమ్భూస్తోత్రమ్

Swayambhu Stotram Adoration of Twenty-four Tirthankaras

స్వయమ్భూస్తోత్రమ్
అథ స్తోత్రమ్

౧. శ్రీ ఋషభనాథ అథవా ఆదినాథ జిన-స్తుతిః
స్వయమ్భువాం భూత-హితేన భూతలే

సమఞ్జస -జ్ఞాన -విభూతి-చక్షుషా ।
విరాజితం యేన విధున్వతా తమః

క్షపాకరేణేవ గుణౌత్కరైః  కరైః  ॥ ౧॥
ప్రజాపతిర్యః  ప్రథమం  జిజీవిషూః

శశాస కృష్యాదిషు కర్మసు ప్రజాః  ।
ప్రబుద్ధతత్త్వః    పునరద్భుతోదయో

మమత్వతో నిర్వివిదే విదాంవరః ॥౨॥
విహాయ యః సాగర-వారి-వాససం

వధూమివేమాం వసుధా-వధూం సతీమ్ ।
ముముక్షురిక్ష్వాకు కులాదిరాత్మవాన్

ప్రభుః  ప్రవవ్రాజ   సహిష్ణురచ్యుతః  ॥ ౩॥
స్వ-దోష-మూలం స్వ-సమాధి-తేజసా

నినాయయో నిర్దయ -భస్మసాత్క్రియామ్ ।
జగాద తత్త్వం జగతేఽర్థినేఽఞ్జసా 

బభూవ చ బ్రహ్మ -పదామృతేశ్వరః ॥ ౪॥
స విశ్వ-చక్షుర్వష భోఽర్చితః సతాం

సమగ్ర -విద్యాఽఽత్మ-వపుర్నిరఞ్జనః  ।
పునాతు చేతో మమ నాభి-నన్దనో

జినోఽజిత-దుల్లక -వాది-శాసనః ॥ ౫॥

౨. శ్రీ అజితనాథ జిన-స్తుతిః
యస్య ప్రభావాత్  త్రిదివ -చ్యుతస్య
క్రీడాస్వపి  క్షీబముఖాఽరవిన్దః
అజేయ-శక్తిర్భువి  బన్ధు -వర్గ -
శ్చకార నామాఽజిత ఇత్యబన్ధ్యమ్  ॥౬॥
అద్యాఽపి యస్యాఽజితశాసనస్య

సతాం ప్రణేతుః  ప్రతిమఙ్గలార్థమ్    ।
ప్రగృహ్యతే  నామ పరమ-పవిత్రం

స్వసిద్ధి -కామేన జనేన లోకే ॥ ౭॥
యః ప్రాదురాసీత్ప్రభు -శక్తి -భూమ్నా

భవ్యాఽఽశయాలీన-కలఙ్క-శాన్త్యై  ।
మహామునిర్ముక్త-ఘనోపదేహో

యథాఽరవిన్దాఽభ్యుదయాయ  భాస్వాన్ ॥౮॥
యేన ప్రణీతం  పృథు ధర్మ-తీర్థం

జ్యేష్ఠం  జనాః ప్రాప్య  జయన్తి దుఃఖమ్ ।
గాఙ్గం  హృదం చన్దన -పఙ్క-శీతం

గజ-ప్రవేకా  ఇవ ధర్మ-తప్తాః ॥౯॥
స బ్రహ్మనిష్ఠః   సమ-మిత్ర -శత్రు -

విద్యా-వినిర్వాన్త-కషాయ-దోషః ।
లబ్ధాత్మలక్ష్మీరజితోఽజితాత్మా

జిన శ్రియం  మే భగవాన్ విధత్తామ్ ॥ ౧౦॥

౩. శ్రీ శమ్భవనాథ జిన-స్తుతిః
త్వం శమ్భవః సమ్భవ-తర్ష -రోగైః

సన్తప్యమానస్య  జనస్య లోకే ।
ఆసీరిహాఽఽకస్మిక ఏవ వైద్యో

వైద్యో  యథాఽనాథరుజాం ప్రశాన్త్యై   ॥ ౧౧॥
అనిత్యమత్రాణమహఙ్క్రియాభిః

ప్రసక్త  -మిథ్యాఽధ్యవసాయ-దోషమ్ ।

ఇదం జగజ్జన్మ -జరాఽన్తకార్తం
నిరఞ్జనాం  శాన్తిమజీగమస్త్వమ్ ॥ ౧౨॥

శతహృదోన్మేష-చలం హి సౌఖ్యం
తృష్ణామయాఽప్యాయన -మాత్ర -హేతుః ।

తృష్ణాభివృద్ధిశ్చ   తపత్యజస్త్రం
తాపస్తదాయాసయతీత్యవాదీః ॥ ౧౩॥

బన్ధశ్చ  మోక్షశ్చ తయోశ్చ హేతూ
బద్ధశ్చ  ముక్తశ్చ ఫలం చ ముక్తేః ।

స్యాద్వాదినో నాథ! తవైవ  యుక్తం
నైకాన్తదృష్టేస్త్వమతోఽసి    శాస్తా ॥ ౧౪॥

శక్రోఽప్యశక్తస్తవ    పుణ్యకీర్తేః
స్తుత్యాం ప్రవృత్తః   కిము మాదృశోఽజ్ఞః  ।

తథాఽపి భక్త్యా స్తుత-పాద-పద్మో
మమార్య ! దేయాః శివతాతిముచ్చైః  ॥ ౧౫॥

౪. శ్రీ అభినన్దననాథ  జిన-స్తుతిః
గుణాఽభినన్దాదభినన్దనో   భవాన్

దయా-వధూం క్షాన్తి-సఖీమశిశ్రియత్  ।
సమాధి-తన్త్రస్తదుపోపపత్తయే 

ద్వయేన నైర్గ్రన్థ్య   -గుణేన చాఽయుజత్ ॥ ౧౬॥
అచేతనే తత్కృత-బన్ధజేఽపి  చ

మమేదమిత్యాభినివేశిక గ్రహాత్  ।
ప్రభఙ్గురే   స్థావర -నిశ్చయేన చ

క్షతం జగత్తత్త్వమజిగ్రహద్భవాన్   ॥ ౧౭॥
క్షుదాది-దుఃఖ-ప్రతికారతః  స్థితి -
ర్న చేన్ద్రియార్థ  -ప్రభవాఽల్ప -సౌఖ్యతః ।

తతో గుణో నాస్తి చ దేహ దేహినో-

రితీదమిత్థం  భగవాన్ వ్యజిజ్ఞపత్  ॥ ౧౮॥
జనోఽతిలోప్యనుబన్ధదోషతో

భయాదకార్యేష్విహ న ప్రవర్తతే   ।
ఇహాఽప్యముత్రాఽప్యనుబన్ధదోషవిత్ 

కథం సుఖే సంసజతీతి చాఽబ్రవీత్  ॥ ౧౯॥
స చానుబన్ధోఽస్య  జనస్య తాపకృత్

తృషోఽభివృద్ధిః  సుఖతో న చ స్థితిః  ।
ఇతి ప్రభో  !లోక-హితం యతో మతం

తతో భవానేవ గతిః సతాం మతః ॥౨౦॥

౫. శ్రీ సుమతినాథ జిన-స్తుతిః
అన్వర్థసంజ్ఞః   సుమతిర్మునిస్త్వం

స్వయం మతం యేన సుయుక్తి-నీతమ్ ।
యతశ్చ శేషేషు మతేషు నాస్తి

సర్వ-క్రియా -కారక-తత్త్వ-సిద్ధిః  ॥౨౧॥
అనేకమేకం చ తదేవ తత్త్వం

భేదాఽన్వయజ్ఞానమిదం  హి సత్యమ్ ।
మృషోపచారోఽన్యతరస్య లోపే

తచ్ఛేషలోపోఽపి తతోఽనుపాఖ్యమ్ ॥౨౨॥
సతః కథఞ్చిత్తదసత్త్వ-శక్తిః

ఖే నాస్తి పుష్పం తరుషు ప్రసిద్ధమ్   ।
సర్వ-స్వభావ-చ్యుతమప్రమాణం

స్వ-వాగ్విరుద్ధం  తవ దృష్టితోఽన్యత్  ॥౨౩॥
న సర్వథా నిత్యముదేత్యపైతి

న చ క్రియా -కారకమన్త్ర యుక్తమ్ ।
నైవాఽసతో  జన్మ సతో న నాశో

దీపస్తమః పుద్గలభావతోఽస్తి  ॥౨౪॥
విధిర్నిషేధశ్చ కథఞ్చిదిష్టౌ

వివక్షయాముఖ్య-గుణ-వ్యవస్థా ।
ఇతి ప్రణీతిః  సుమతేస్తవేయం

మతి-ప్రవేకః  స్తువతోఽస్తి నాథ !॥౨౫॥

౬. శ్రీ పద్మప్రభ  జిన-స్తుతిః
పద్మప్రభః  పద్మ-పలాశ-లేశ్యః

పద్మాలయాఽఽ లిఙ్గితచారుమూర్తిః  ।
బభౌ భవాన్ భవ్య-పయోరుహాణాం

పద్మాకరాణామివ పద్మబన్ధుః  ॥౨౬॥
బభార పద్మాం చ సరస్వతీం చ

భవాన్ పురస్తాత్ప్రతిముక్తిలక్ష్మ్యాః ।
సరస్వతీమేవ సమగ్ర -శోభాం

సర్వజ్ఞ -లక్ష్మీజ్వలితాం విముక్తః ॥౨౭॥
శరీర-రశ్మి-ప్రసరః  ప్రభోస్తే

బాలార్క-రశ్మిచ్ఛవిరాఽఽలిలేప ।
నరాఽమరాఽఽకీర్ణ -సభాం ప్రభా  వాం

శైలస్య  పద్మాభమణేః స్వసానుమ్ ॥౨౮॥
నభస్తలం పల్లవయన్నివ  త్వం

సహస్రపత్రాఽమ్బుజ  -గర్భచారైః  ।
పదాఽమ్బుజైః  పాతిత-మార-దర్పో

భూమౌ ప్రజానాం  విజహర్థ భూత్యై  ॥౨౯॥
గుణామ్బుధేర్విప్రుషమప్యజస్య

నాఽఽఖణ్డలః  స్తోతుమలం తవర్షేః  ।
ప్రాగేవ  మాదృక్కిముతాఽతిభక్తి-
మ బాలమాలాపయతీదమిత్థమ్  ॥ ౩౦॥

౭. శ్రీ సుపార్శ్వనాథ జిన-స్తుతిః
స్వాథ్యం యదాత్యన్తికమేష పుంసాం

స్వార్థో న భోగః పరిభఙ్గురాత్మా  ।
తృషోఽనుషఙ్గాన్న  చ తాపశాన్తి-
రితీదమాఖ్యద్భగవాన్ సుపార్శ్వః ॥ ౩౧॥

అజఙ్గగమం  జఙ్గమ -నేయ-యన్త్రం

యథా తథా జీవ-ధృతం శరీరమ్ ।
బీభత్సు పూతి క్షయి తాపకం చ

స్నేహో వృథాఽత్రేతి  హితం త్వమాఖ్యః ॥ ౩౨॥
అలఙ్ఘ్యశక్తిర్భవితవ్యతేయం 

హేతు-ద్వయాఽఽవిష్కృత-కార్య-లిఙ్గా ।
అనీశ్వరో జన్తురహఙ్క్రియార్త్తః

సంహత్య కార్యేష్వితి సాధ్వవాదీః ॥ ౩౩॥
బిభేతి మృత్యోర్న తతోఽస్తి మోక్షో

నిత్య శివం వాఞ్ఛతి నాఽస్య లాభః ।
తథాఽపి బాలో భయ-కామ-వశ్యో

వృథా స్వయం తప్యత ఇత్యవాదీః ॥ ౩౪॥
సర్వస్య తత్త్వస్య భవాన్ ప్రమాతా

మాతేవ బాలస్య హితానుశాస్తా ।
గుణాఽవలోకస్య జనస్య నేతా

మయాఽపి భక్త్యా పరిణయతేఽద్య ॥ ౩౫॥

౮. శ్రీ చన్దప్రభ   జిన-స్తుతిః
చన్ద్రప్రభం   చన్ద్ర -మరీచి-గౌరం

చన్ద్రం  ద్వితీయం జగతీవ కాన్తమ్ ।
వన్దేఽభివన్ద్యం   మహతామృషీన్ద్రం

జినం జిత-స్వాన్త-కషాయ-బన్ధమ్  ॥ ౩౬॥
యస్యాఙ్గ -లక్ష్మీ-పరివేశ-భిన్నం

తమస్తమోరేరివ రశ్మిభిన్నమ్ ।
ననాశ బాహ్యం బహుమానసం చ

ధ్యాన-ప్రదీపాఽతిశయేన  భిన్నమ ॥ ౩౭॥
స్వ-పక్ష-సౌస్థిత్య -మదాఽవలిప్తా

వాక్సింహ-నాదైర్విమదా  బభూవుః ।
ప్రవాదినో  యస్య మదార్ద్రగణ్డా

గజా యథా కేసరిణో నినాదైః  ॥ ౩౮॥

యః సర్వ-లోకే పరమేష్ఠితాయాః
పదం బభూవాఽద్భుత-కర్మతేజాః ।

అనన్త-ధామాఽక్షర-విశ్వచక్షుః
సమన్తదుఃఖ-క్షయ-శాసనశ్చ ॥ ౩౯॥

స చన్ద్రమా  భవ్య-కుముద్వతీనాం
విపన్న-దోషాఽభ్ర -కలఙ్క-లేపః ।

వ్యాకోశ-వాఙ్-న్యాయ-మయూఖ-మాలః
పూయాత్పవిత్రో భగవాన్మనో మే ॥ ౪౦॥

౯. శ్రీ సువిధినాథ జిన-స్తుతిః
ఏకాన్తదృష్టి -ప్రతిషేధి  తత్త్వం

ప్రమాణ -సిద్ధం  తదతత్స్వభావమ్ ।
త్వయా ప్రణీతం  సువిధే ! స్వధామ్నా

నైతత్సమాలీఢ -పదం త్వదన్యైః  ॥ ౪౧॥
తదేవ చ స్యాన్న తదేవ చ స్యాత్

తథాప్రతీతేస్తవ  తత్కథఞ్చిత్ ।
నాఽత్యన్తమన్యత్వమనన్యతా చ

విధేర్నిషేధస్య చ శూన్య-దోషాత్ ॥ ౪౨॥
నిత్యం తదేవేదమితి ప్రతీతే -
ర్న నిత్యమన్యత్ ప్రతిపత్తి -సిద్ధేః  ।

న తద్విరుద్ధం  బహిరన్తరఙ్గ -
నిమిత్త-నైమిత్తిక -యోగతస్తే ॥ ౪౩॥

అనేకమేకం చ పదస్య వాచ్యం
వృక్షా ఇతి ప్రత్యయవత్ప్రకృత్యా  ।

ఆకాఙ్క్షిణః  స్యాదితి వై నిపాతో
గుణాఽనపేక్షం నియమేఽపవాదః ॥ ౪౪॥

గుణ-ప్రధానార్థమిదం   హి వాక్యం
జినస్య తే తద్ ద్విషతామపథ్యమ్ ।

తతోఽభివన్ద్యం  జగదీశ్వరాణాం

మమాఽపి సాధోస్తవ పాదపద్మమ్ ॥ ౪౫॥

౧౦. శ్రీ శీతలనాథ జిన-స్తుతిః
న శీతలాశ్చన్దనచన్ద్రరశ్మయో 

న గాఙ్గమమ్భో  న చ హారయష్టయః  ।
యథామునేస్తేఽనఘవాక్య-రశ్మయః

శమామ్బుగర్భాః శిశిరా విపశ్చితామ్ ॥ ౪౬॥
సుఖాఽభిలాషాఽనల-దాహ-మూర్చ్ఛితం

మనో నిజం జ్ఞానమయాఽమృతామ్బుభిః  ।
వ్యదిధ్యపస్త్వం విష-దాహ-మోహితం

యథా భిషగ్మన్త్ర -గుణైః  స్వ-విగ్రహమ్  ॥ ౪౭॥
స్వ-జీవితే కామ-సుఖే చ తృష్ణయా

దివా శ్రమార్త్తా  నిశి శేరతే ప్రజాః  ।
త్వమార్య ! నక్తం-దివమప్రమత్తవా -

నజాగరేవాఽఽత్మ-విశుద్ధ -వర్త్మని ॥ ౪౮॥
అపత్య-విత్తోత్తర -లోక-తృష్ణయా

తపస్వినః కేచన కర్మ కుర్వతే ।
భవన్పునర్జన్మ -జరా-జిహాసయా

త్రయీం  ప్రవృత్తిం   సమధీరవారుణత్ ॥ ౪౯॥
త్వముత్తమ-జ్యాతిరజః క్వ నిర్వృతః

క్వ తే పరే బుద్ధి -లవోద్ధవ -క్షతాః ।
తతః స్వనిః శ్రేయస -భావనాపరై -

బుధ-ప్రవేకైర్జిన    ! శీతలేడ్యసే ॥ ౫౦॥

౧౧. శ్రీ శ్రేయాంసనాథ  జిన-స్తుతిః
శ్రేయాన్  జినః శ్రేయసి  వర్త్మనీమాః

శ్రేయః  ప్రజాః  శాసదజేయవాక్యః ।
భవాంశ్చకాశే భువనత్రయేఽస్మి -
నేకో యథా వీత-ఘనో వివస్వాన్ ॥ ౫౧॥

విధిర్విషక్త-ప్రతిషేధరూపః
ప్రమాణమత్రాఽన్యతరత్ప్రధానమ్   ।

గుణో పరో ముఖ్య నియామహేతు-

ర్నయః దృష్టాన్తసమర్థనస్తే     ॥ ౫౨॥
వివక్షితో ముఖ్య ఇతీష్యతేఽన్యో

గుణోఽవివక్షో న నిరాత్మకస్తే ।
తథాఽరిమిత్రాఽనుభయాదిశక్తి

ద్వయాఽవధేః కార్యకరం హి వస్తు ॥ ౫౩॥
దృష్టాన్త  -సిద్ధావుభయోర్వివాదే

సాధ్యం ప్రసిద్ధ్యేన్న   తు తాదృగస్తి ।
యత్సర్వథైకాన్త -నియామి దృష్టం

త్వదీయ-దృష్టిర్విభవత్యశేషే  ॥ ౫౪॥
ఏకాన్త-దృష్టి -ప్రతిషేధ -సిద్ధి -
న్యాయేషుభిర్మోహరిపుం నిరస్య ।

అసి స్మ కైవల్య -విభూతి-సంరాట్
తతస్త్వమర్హన్నసి  మే స్తవాఽర్హః  ॥ ౫౫॥

౧౨. శ్రీ వాసుపూజ్య జిన-స్తుతిః
శివాసుపూజ్యోఽభ్యుదయ-క్రియాసు

త్వం వాసుపూజ్యస్త్రిదశేన్ద్ర  -పూజ్యః ।
మయాఽపి పూజ్యోఽల్ప-ధియామునీన్ద్ర  !
దీపార్చిషా కిం తపనో న పూజ్యః ॥ ౫౬॥

న పూజయాఽర్థస్త్వయి   వీతరాగే
న నిన్దయా  నాథ ! వివాన్త-వైరే  ।

తథాఽపి తే పుణ్య-గుణ-స్మృతిర్నః
పునాతి చిత్తం దురితాఞ్జనేభ్యః  ॥ ౫౭॥

పూజ్యం జినం త్వాఽర్చయతో జనస్య
సావద్య-లేశో బహు-పుణ్య-రాశౌ ।

దోషాయ నాఽలం కణికా విషస్య

న దూషికా శీత-శివాఽమ్బురాశౌ ॥ ౫౮॥
యద్వస్తు బాహ్యం గుణ-దోష-సూతే-
నిమిత్తమభ్యన్తర-మూలహేతోః ।

అధ్యాత్మ-వృత్తస్య తదఙ్గభూత -
మభ్యన్తరం కేవలమప్యలం తే ॥ ౫౯॥

బాహ్యేతరోపాధి-సమగ్రతేయం
కార్యేషు తే ద్రవ్యగతః  స్వభావః ।

నైవాఽన్యథా  మోక్ష-విధిశ్చ పుంసాం
తేనాభివన్ద్యస్త్వమృషిర్బుధానామ్   ॥౬౦॥

౧౩. శ్రీ విమలనాథ జిన-స్తుతిః
య ఏవ నిత్య-క్షణికాదయో నయా

మిథోఽనపేక్షాః స్వ-పర-ప్రణాశినః  ।
త ఏవ తత్త్వం విమలస్య తే మునేః

పరస్పరేక్షా స్వ-పరోపకారిణః ॥౬౧॥
యథైకశః  కారకమర్థ -సిద్ధయే

సమీక్ష్య శేషం స్వ-సహాయ-కారకమ్ ।
తథైవ  సామాన్య-విశేష-మాతృకా

నయాస్తవేష్టా గుణ-ముఖ్య-కల్పతః ॥౬౨॥
పరస్పరేక్షాఽన్వయ-భేద-లిఙ్గతః

ప్రసిద్ధ  -సామాన్య-విశేషయోస్తవ ।
సమగ్రతాఽస్తి  స్వ-పరాఽవభాసకం

యథా ప్రమాణం  భువి బుద్ధి -లక్షణమ్ ॥౬౩॥
విశేష్య-వాచ్యస్య విశేషణం వచో

యతో విశేష్యం వినియమ్యతే చ యత్ ।
తయోశ్చ సామాన్యమతిప్రసజ్యతే

వివక్షితాత్స్యాదితితేఽన్యవర్జనమ్  ॥౬౪॥
నయాస్తవ స్యాత్పద-సత్య-లాఞ్ఛితా

రసోపవిద్ధా ఇవ లోహ-ధాతవః ।

భవన్త్యభిప్రేత -గుణా యతస్తతో
భవన్తమార్యాః ప్రణతా  హితైషిణః  ॥౬౫॥

౧౪. శ్రీ అనన్తనాథ జిన-స్తుతిః
అనన్త-దోషాఽఽశయ-విగ్రహో  గ్రహో

విషఙ్గవాన్మోహ -మయశ్చిరం హృది ।
యతో జితస్తత్త్వరుచౌ  ప్రసీదతా

త్వయా తతోఽభూర్భగవాననన్తజిత్ ॥౬౬॥
కషాయ-నామ్నాం ద్విషతాం ప్రమాథినా -

మశేషయన్నామ భవానశేషవిత్ ।
విశోషణం మన్మథ-దుర్మదాఽఽమయం

సమాధి-భైషజ్య -గుణైర్వ్యలీనయత  ॥౬౭॥
పరిశ్రమాఽమ్బుర్భయ -వీచి-మాలినీ

త్వయా స్వతృష్ణా -సరిదాఽఽర్య !శోషితా ।
అసఙ్గ -ధర్మార్క-గభస్తి-తేజసా

పరం తతో నిర్వృతి-ధామ తావకమ్ ॥౬౮॥
సుహృత్త్వయి శ్రీ -సుభగత్వమశ్నుతే

ద్విషంస్త్వయి ప్రత్యయవత్  ప్రలీయతే  ।
భవానుదాసీనతమస్తయోరపి

ప్రభో  ! పరం చిత్రమిదం  తవేహితమ్ ॥౬౯॥
త్వమీదృశస్తాదృశ ఇత్యయం మమ
ప్రలాప -లేశోఽల్ప-మతేర్మహామునే!
అశేష-మాహాత్మ్యమనీరయన్నపి
శివాయ సంస్పర్శ ఇవాఽమృతామ్బుధేః ॥ ౭౦॥

౧౫. శ్రీ ధర్మనాథ జిన-స్తుతిః
ధర్మ-తీర్థమనఘం  ప్రవర్తయన్ 

ధర్మ ఇత్యనుమతః సతాం భవాన్ ।
కర్మ-కక్షమదహత్తపోఽగ్నిభిః

శర్మ శాశ్వతమవాప శఙ్కరః ॥ ౭౧॥
దేవ-మానవ-నికాయ-సత్తమై -

రేజిషే పరివృతో వృతో బుధైః  ।
తారకా-పరివృతోఽతిపుష్కలో

వ్యమనీవ శశ-లాఞ్ఛనోఽమలః ॥ ౭౨॥
ప్రాతిహార్య -విభవైః  పరిష్కృతో

దేహతోఽపి విరతో భవానభూత్ ।
మోక్షమార్గమశిషన్నరామరాన్

నాఽపి శాసన-ఫలైషణాఽఽతురః  ॥ ౭౩॥
కాయ-వాక్య-మనసాం ప్రవృత్తయో 

నాఽభవస్తవ మునేశ్చికీర్షయా  ।
నాఽసమీక్ష్య భవతః ప్రవృత్తయో 

ధీర!తావకమచిన్త్యమీహితమ్ ॥ ౭౪॥
మానుషీం ప్రకృతిమభ్యతీతవాన్

దేవతాస్వపి చ దేవతా యతః ।
తేన నాథ ! పరమాఽసి దేవతా

శ్రేయసే  జినవృష! ప్రసీద  నః ॥ ౭౫॥

౧౬. శ్రీ శాన్తినాథ జిన-స్తుతిః
విధాయ రక్షాం పరతః ప్రజానాం

రాజాం చిరం యోఽప్రతిమ -ప్రతాపః  ।
వ్యధాత్పురస్తాత్స్వత ఏవ శాన్తి-
మునిర్దయా -మూర్తిరివాఽఘశాన్తిమ్ ॥ ౭౬॥

చక్రేణ  యః శత్రు -భయఙ్కరేణ
జిత్వా నృపః సర్వ-నరేన్ద్ర -చక్రమ్  ।

సమాధి-చక్రేణ  పునర్జిగాయ
మహోదయో దుర్జయ -మోహ-చక్రమ్  ॥ ౭౭॥

రాజ-శ్రియా  రాజసు రాజ-సింహో
రరాజయో రాజ-సుభోగ-తన్త్రః  ।

ఆర్హన్త్య  -లక్ష్మ్యా పునరాత్మ-తన్త్రో
దేవా సురోదార-సభే రరాజ ॥ ౭౮॥

యస్మిన్నభూద్రాజని  రాజ-చక్రం
మునౌ దయా-దీధితి-ధర్మ-చక్రమ్  ।

పూజ్యే ముహుః ప్రాఞ్జలి   దేవ-చక్రం
ధ్యానోన్ముఖే ధ్వంసి కృతాన్త-చక్రమ్  ॥ ౭౯॥

స్వదోష-శాన్త్యా విహితాఽఽత్మశాన్తిః
శాన్తేర్విధాతా శరణం గతానామ్ ।

భూయాద్భవ-క్లేశ -భయోపశాన్త్యై
శాన్తిర్జినో  మే భగవాన్ శరణ్యః ॥౮౦॥

౧౭. శ్రీ కున్థునాథ  జిన-స్తుతిః
కున్థు -ప్రభృత్యఖిల -సత్త్వ-దయైకతానః

కున్థుర్జినో   జ్వర-జరా-మరణోపశాన్త్యై  ।
త్వం ధర్మ-చక్రమిహ  వర్తయసి స్మ భూత్యై

భూత్వా పురా క్షితిపతీశ్వర-చక్రపాణిః  ॥౮౧॥
తృష్ణాఽర్చిషః  పరిదహన్తి న శాన్తిరాసా-

మిష్టేన్ద్రియార్థ   -విభవైః  పరివృద్ధిరేవ  ।
స్థిత్యైవ   కాయ-పరితాప-హరం నిమిత్త-
మిత్యాత్మవాన్ విషయ-సౌఖ్య-పరాఙ్ముఖోఽభూత్ ॥౮౨॥

బాహ్యం తపః పరమ-దుశ్చరమాచరస్త్వ-
మాధ్యాత్మికస్య తపసఃపరిబృంహణార్థమ్  ।

ధ్యానం నిరస్య కలుష-ద్వయముత్తరస్మిన్
ధ్యాన-ద్వయే వవృతిషేఽతిశయోపపన్నే ॥౮౩॥

హుత్వా స్వ-కర్మ-కటుక-ప్రకృతీశ్చతస్రో
రత్నత్రయాఽతిశయ -తేజసి జాత-వీర్యః ।

బభ్రాజిషే  సకల-వేద-విధేర్వినేతా
వ్యభ్రే యథా వియతి దీప్త-రుచిర్వివస్వాన్ ॥౮౪॥

యస్మాన్మునీన్ద్ర  ! తవ లోక-పితామహాద్యా

విద్యా విభూతి కణికామపి నాప్నువన్తి ।
తస్మాద్భవన్తమజమప్రతిమేయమార్యాః

స్తుత్యం స్తువన్తి  సుధియః స్వ-హితైకతానాః  ॥౮౫॥

౧౮. శ్రీ అరనాథ జిన-స్తుతిః
గుణ-స్తోకం సదుల్లఙ్ఘ్య   తద్బహుత్వ-కథా స్తుతిః ।
ఆనన్త్యాత్తే  గుణా వక్తుమశక్యాస్త్వయి సా కథమ్ ॥౮౬॥
తథాఽపి తే మునీన్ద్రస్య  యతో నామాఽపి కీర్తితమ్ ।
పునాతి పుణ్య-కీర్తేర్నస్తతో   బ్రూయామ  కిఞ్చన ॥౮౭॥
లక్ష్మీ-విభవ-సర్వస్వం ముముక్షోశ్చక్ర -లాఞ్ఛనమ్ ।
సామ్రాజ్యం  సార్వభౌమం తే జరత్తృణమివాఽభవత్ ॥౮౮॥
తవ రూపస్య సౌన్దర్యం  దృష్ట్వా  తృప్తిమనాపివాన్ ।
ద్వయక్షః శక్రః  సహస్రాక్షో  బభూవ బహు-విస్మయః ॥౮౯॥
మోహరూపో రిపుః పాపః కషాయ-భట-సాధనః ।
దృష్టి -సంవిదుపేక్షాఽస్త్రైస్త్వయా   ధీర ! పరాజితః ॥౯౦॥
కన్దర్పస్యోద్ధర   దర్ప స్త్రైలోక్య -విజయార్జితః  ।
హే పయామాస తం ధీరే త్వయి ప్రతిహతోదయః  ॥౯౧॥
ఆయత్యాం చ తదాత్వే చ దుఃఖ-యోనిర్దురుత్తరా  ।
తృష్ణా నదీ త్వయోత్తీర్ణా విద్యా-నావా వివిక్తయా ॥౯౨॥
అన్తకః క్రన్దకో   నృణాం జన్మ-జ్వర-సఖః సదా ।
త్వామన్తకాఽన్తకం ప్రాప్య  వ్యావృత్తః కామ-కారతః ॥౯౩॥
భూషా-వేషాఽఽయుధ-త్యాగి విద్యా-దమ-దయా-పరమ్ ।
రూపమేవ తవాఽఽచష్టే ధీర !దోష-వినిగ్రహమ్  ॥౯౪॥
సమన్తతోఽఙ్గ భాసాం తే పరివేషేణ భూయసా ।
తమో బాహ్యమపాకీర్ణమధ్యాత్మం  ధ్యాన తేజసా ॥౯౫॥
సర్వజ్ఞ -జ్యోతిషోద్భూతస్తావకో మహిమోదయః ।
కం న కుర్యాత్ప్రణమ్రం  తే సత్త్వం నాథ! సచేతనమ్ ॥౯౬॥
తవ వాగమృతం శ్రీమత్సర్వ -భాషా-స్వభావకమ్ ।

ప్రీణయత్యమృతం  యద్వత్ప్రాణినో వ్యాపి సంసది ॥౯౭॥
అనేకాన్తాత్మదృష్టిస్తే   సతీ శూన్యో విపర్యయః ।
తతః సర్వం మృషోక్తం స్యాత్తదయుక్తం స్వఘాతతః ॥౯౮॥
యే పర-స్ఖలితోన్నిద్రాః   స్వ-దోషేభ-నిమీలనాః ।
తపస్వినస్తే కిం కుర్యురపాత్రం  త్వన్మత-శ్రియః  ॥౯౯॥
తే తం స్వఘాతినం దోషం శమీకర్తుమనీశ్వరాః ।
త్వద్విషః స్వహనో బాలాస్తత్త్వాఽవక్తవ్యతాం శ్రితాః  ॥ ౧౦౦॥
సదేక-నిత్య-వక్తవ్యాస్తద్విపక్షాశ్చ  యే నయాః ।
సర్వథేతి ప్రదుష్యన్తి  పుష్యన్తి  స్యాదితీహ తే ॥ ౧౦౧॥
సర్వథా నియమ-త్యాగీ యథాదృష్ట మపేక్షకః ।
స్యాచ్ఛబ్దస్తావకే  న్యాయే నాన్యేషామాత్మవిద్విషామ్ ॥ ౧౦౨॥
అనేకాన్తోప్యనేకాన్తః ప్రమాణ -నయ-సాధనః ।
అనేకాన్తః ప్రమాణాత్తే  తదేకాన్తోఽర్పితాన్నయాత్ ॥ ౧౦౩॥
ఇతి నిరుపమ-యుక్త-శాసనః

ప్రియ -హిత-యోగ-గుణాఽనుశాసనః ।
అర-జిన ! దమ-తీర్థ -నాయక-
స్త్వమివ సతాం ప్రతిబోధనాయ  కః ?॥ ౧౦౪॥

మతి-గుణ-విభవానురూపత-
స్త్వయి-వరదాఽఽగమ-దృష్టిరూపతః  ।

గుణ-కృషమపి కిఞ్చనోదితం
మమ భవతాద్ దురితాసనోదితమ్ ॥ ౧౦౫॥

౧౯. శ్రీ మల్లినాథ  జిన-స్తుతిః
యస్య మహర్షేః  సకల-పదార్థ -
ప్రత్యవబోధః  సమజని సాక్షాత్ ।

సాఽమర-మర్త్యం జగదపి సర్వం
ప్రాఞ్జలి   భూత్వా ప్రణిపతతి  స్మ ॥ ౧౦౬॥

యస్య చమూర్తిః కనకమయీవ

స్వ-స్ఫురదాభా-కృత-పరివేషా ।
వాగపి తత్త్వం కథయితుకామా

స్యాత్పద-పూర్వా రమయతి సాధూన్ ॥ ౧౦౭॥
యస్య పురస్తాద్విగలిత-మానా

న ప్రతితీర్థ్యా   భువి వివదన్తే ।
భూరపి రమ్యా ప్రతిపదమాసీ -
ఞ్జాత -వికోశామ్బుజ-మృదు-హాసా ॥ ౧౦౮॥

యస్య సమన్తాజ్జిన -శిశిరాంశోః
శిష్యక-సాధు-గ్రహ -విభవోఽభూత్ ।

తీర్థమపి  స్వం జనన-సముద్ర -
త్రాసిత -సత్త్వోత్తరణ -పథోఽగ్రమ్  ॥ ౧౦౯॥

యస్య చ శుక్లం  పరమతపోఽగ్ని-
ర్ధ్యానమనన్తం  దురితమధాక్షీత్ ।

తం జిన-సింహం కృతకరణీయ
మల్లిమశల్యం  శరణమితోఽస్మి ॥ ౧౧౦॥

౨౦. శ్రీ మునిసువ్రత  జిన-స్తుతిః
అధిగత-ముని-సువ్రత -స్థితి -
ముని-వృషభో మునిసువ్రతోఽనఘః  ।

ముని-పరిషది నిర్బభౌ భవా-

నుడు-పరిషత్పరివీత-సోమవత్ ॥ ౧౧౧॥
పరిణత-శిఖి-కణ్ఠ -రాగయా

కృత-మద-నిగ్రహ -విగ్రహాభయా  ।
తవ జిన ! తపసః ప్రసూతయా

గ్రహ  పరివేష-రుచేవ శోభితమ్ ॥ ౧౧౨॥
శశి-రుచి-శుచి-శుక్ల -లోహితం

సురభితరం విరజో నిజం వపుః ।
తవ శివమతివిస్మయం యతే !

యదపి చ వాఙ్మనసీయమీహితమ్ ॥ ౧౧౩॥

స్థితి -జనన-నిరోధ-లక్షణం
చరమచరం చ జగత్ ప్రతిక్షణమ్  ।

ఇతి జిన ! సకలజ్ఞ -లాఞ్ఛనం
వచనమిదం వదతాంవరస్య తే ॥ ౧౧౪॥

దురిత-మల-కలఙ్కమష్టకం
నిరుపమ-యోగ-బలేన నిర్దహన్  ।

అభవదభవ-సౌఖ్యవాన్ భవాన్
భవతు మమాపి భవోపశాన్తయే ॥ ౧౧౫॥

౨౧. శ్రీ నమినాథ జిన-స్తుతిః
స్తుతిః స్తోతుః సాధోః కుశల-పరిణామాయ స తదా

భవేన్మా వా స్తుత్యః ఫలమపి తతస్తస్య చ ।
కిమేవం స్వాధీన్యాజ్జగతి  సులభే శ్రాయస -పథే

స్తుయాన్న త్వాం విద్వాన్సతతమభిపూజ్యం నామ్మి-జినమ్ ॥ ౧౧౬॥
త్వయా ధీమన్ ! బ్రహ్మ -ప్రణిధి -మనసా జన్మ-నిగలం

సమూలం నిర్భిన్నం త్వమసి విదుషాం మోక్ష-పదవీ ।
త్వయి జ్ఞాన -జ్యోతిర్విభవ-కిరణైర్భాతి  భగవ-
న్నభూవన్ ఖద్యోతా ఇవ శుచిరవావన్యమతయః ॥ ౧౧౭॥

విధేయం వార్య చాఽనుభయముభయం మిశ్రమపి  తద్-
విశేషైః  ప్రత్యేకం  నియమ-విషయైశ్చాపరిమితైః   ।

సదాఽన్యోన్యాపేక్షైః సకల-భువన-జ్యేష్ఠ -గురుణా
త్వయా గీత తత్త్వం బహు-నయ-వివక్షేతర-వశాత్ ॥ ౧౧౮॥

అహింసా భూతానాం జగతి విదితం బ్రహ్మ  పరమం
న సా తత్రాఽఽరమ్భోఽస్త్యణురపి  చ యత్రాఽఽ  శ్రమవిధౌ  ।

తతస్తత్సిద్ధ్యర్థం   పరమ-కరుణో గ్రన్థముభయం 
భవానేవాఽత్యాక్షీన్న చ వికృత-వేషోపధి-రతః ॥ ౧౧౯॥

వపుర్భూషా-వేష-వ్యవధి-రహితం శాన్త-కరణం
యతస్తే సఞ్చష్టే స్మర-శర-విషాఽఽతఙ్క-విజయమ్ ।

వినా భీమైః  శస్త్రైరదయ -హృదయాఽమర్ష -విలయం

తతస్త్వం నిర్మోహః శరణమసి నః శాన్తి-నిలయః ॥ ౧౨౦॥

౨౨. శ్రీ నేమినాథ జిన-స్తుతిః
భగవానృషిః పరమ-యోగ-
దహన-హుత-కల్మషేన్ధనః  ।

జ్ఞాన -విపుల-కిరణైః  సకలం
ప్రతిబుద్ధ  -కమలాయతేక్షణాః ॥ ౧౨౧॥

హరివంశ-కేతురనవద్య-
వినయ-దమ-తీర్థ -నాయకః ।

శీల-జలధిరభవో విభవ-
స్త్వమరిష్టనేమి -జినకుఞ్జరోఽజరః  ॥ ౧౨౨॥

త్రిదశేన్ద్ర  –మౌలి-మణి-రత్న-
కిరణ-విసరోపచుమ్బితమ్ ।

పాద-యుగలమమలం భవతో
వికసత్కుశేశయ-దలాఽరుణోదరమ్ ॥ ౧౨౩॥

నఖ-చన్ద్ర -రశ్మి-కవచాఽతి-
రుచిర-శిఖరాఽఙ్గులి -స్థలమ్  ।

స్వార్థ -నియత-మనసః సుధియః
ప్రణమన్తి  మన్త్ర -ముఖరా మహర్షయః  ॥ ౧౨౪॥

ద్యుతిమద్రథాఙ్గ  -రవి-బిమ్బ-
కిరణ-జటిలాంశుమణ్డలః  ।

నీల-జలద-జల-రాశి-వపుః
సహ బన్ధుభిర్గరుడకేతురీశ్వరః   ॥ ౧౨౫॥

హలభృచ్చ తే స్వజనభక్తి-
ముదిత-హృదయౌ జనేశ్వరౌ ।

ధర్మ-వినయ-రసికౌ సుతరాం
చరణాఽరవిన్ద -యుగలం ప్రణేమతుః  ॥ ౧౨౬॥

కకుదం భువః ఖచరయోషి-
దుషిత-శిఖరైరలఙ్కృతః  ।

మేఘ-పటల-పరివీత-తట-
స్తవ లక్షణాని లిఖితాని వజ్రిణా  ॥ ౧౨౭॥

వహతీతి తీర్థమృషిభిశ్చ
సతతమభిగమ్యతేఽద్య చ ।

ప్రీతి -వితత-హృదయైః  పరితో
భృశమూర్జయన్త  ఇతి విశ్రుతోఽచలః  ॥ ౧౨౮॥

బహిరన్తరప్యుభయథా చ
కరణమవిఘాతి నాఽర్థకృత్  ।

నాథ !యుగపదఖిలం చ సదా
త్వమిదం తలాఽఽమలకవద్వివేదిథ ॥ ౧౨౯॥
అత ఏవ తే బుధ-నుతస్య చరిత-గుణమద్భుతోదయమ్ ।

న్యాయ-విహితమవధార్య జినే
త్వయి సుప్రసన్న -మనసః స్థితా  వయమ్ ॥ ౧౩౦॥

౨౩. శ్రీ పార్శ్వనాథ జిన-స్తుతిః
తమాల-నీలైః  సధనుస్తడిద్గుణైః   ।

ప్రకీర్ణ  -భీమాఽశని-వాయు-వృష్టిభిః  ।
బలాహకైర్వైరి  -వశైరుపతో

మహామనాయో న చచాలయోగతః ॥ ౧౩౧॥
బృహత్ఫణా-మణ్డల -మణ్డపేన

యం స్ఫురత్తడిత్పిఙ్గ -రుచోపసర్గిణమ్  ।
జుగూహ నాగో ధరణో ధరాధరం

విరాగ-సన్ధ్యా -తడిదమ్బుదో యథా ॥ ౧౩౨॥
స్వ-యోగ-నిస్త్రింశ -నిశాత-ధారయా

నిశాత్యయో దుర్జయ -మోహ-విద్విషమ్ ।
అవాపదాఽఽర్హన్త్యమచిత్యమద్భుతం 

త్రిలోకపూజాతిశయాఽఽస్పదం  పదమ్ ॥ ౧౩౩॥
యమీశ్వరం వీక్ష్య విధూత-కల్మషం

తపోధనాస్తేఽపి తథా బుభూషవః ।

వనౌకసః స్వ-శ్రమ -బన్ధ్య -బుద్ధయః
శమోపదేశం శరణం ప్రపేదిరే  ॥ ౧౩౪॥

స సత్య-విద్యా-తపసాం ప్రణాయకః
సమగ్రధీరుగ్రకులాఽమ్బరాంశుమాన్   ।

మయా సదా పార్శ్వజినః ప్రణమ్యతే
విలీన-మిథ్యాపథ-దృష్టి -విభ్రమః  ॥ ౧౩౫॥

౨౪. శ్రీ మహావీర జిన-స్తుతిః
కీర్త్యా భువి భాసి తయా

వీర! త్వం గుణ-సముత్థయా  భాసితయా ।
భాసోడుస భాఽసితయా

సోమ ఇవ వ్యోమ్ని కున్ద -శోభాసితయా ॥ ౧౩౬॥
తవ జిన !శాసన-విభవో

జయతి కలావపి గుణానుశాసన-విభవః ।
దోషకశాసనవిభవః

స్తువన్తి  ప్రభా -కృశాసనవిభవః ॥ ౧౩౭॥
అనవద్యః స్యాద్వాదస్తవ

దృష్టేష్టావిరోధతః   స్యాద్వాదః ।
ఇతరో న స్యాద్వాదో సద్వితయ-

విరోధాన్మునీశ్వరాఽస్యాద్వాదః ॥ ౧౩౮॥
త్వమసి సురాసుర-మహితో

గ్రన్థికసత్త్వాఽఽశయప్రణామాఽమహితః    ।
లోక-త్రయ -పరమహితో-

ఽనావరణజ్యోతిరుజ్జ్వలద్ధామ  -హితః ॥ ౧౩౯॥
సభ్యానామభిరుచితం

దధాసి గుణ-భూషణం శ్రియా  చారు-చితమ్ ।
మగ్నం స్వస్యాం రుచితం

జయసి చ మృగ-లాఞ్ఛనం స్వ-కాన్త్యా రుచితమ్ ॥ ౧౪౦॥
త్వం జిన ! గత-మద-మాయ-

స్తవ భావానాం ముముక్షు కామద!మాయః ।
శ్రేయాన్  శ్రీమదమాయ -

స్త్వయా సమాదేశి సప్రయామదమాయః  ॥ ౧౪౧॥
గిరిభిత్త్యవదానవతః

శ్రీమత  ఇవ దన్తినః స్త్రవద్దానవతః   ।
తవ శమ-వాదానవతో

గతమూర్జితమపగత -ప్రమాదానవతః  ॥ ౧౪౨॥
బహుగుణ-సమ్పదసకలం

పరమతపి మధుర వచన-విన్యాస-కలమ్ ।
నయ-భక్తయవతంస-కలం

తవ దేవ !మతం సమన్తభద్రం  సకలమ్ ॥ ౧౪౩॥
ఇతి శ్రీఆచార్య  సమన్తభద్ర స్వామీ విరచితం స్వయమ్భూస్తోత్రం  సమ్పూర్ణమ్  ।

Swayambhu Stotram Adoration of Twenty-four Tirthankaras

pdf was typeset on March 24, 2024

Please send corrections to sanskrit@cheerful.com

svayambhUstotram.pdf 23


	Document Information
	Document Text
	అథ స్తోత్రమ్
	౧. శ్రీ ఋషభనాథ అథవా ఆదినాథ జిన-స్తుతిః
	౨. శ్రీ అజితనాథ జిన-స్తుతిః
	౩. శ్రీ శమ్భవనాథ జిన-స్తుతిః
	౪. శ్రీ అభినన్దననాథ జిన-స్తుతిః
	౫. శ్రీ సుమతినాథ జిన-స్తుతిః
	౬. శ్రీ పద్మప్రభ జిన-స్తుతిః
	౭. శ్రీ సుపార్శ్వనాథ జిన-స్తుతిః
	౮. శ్రీ చన్దప్రభ జిన-స్తుతిః
	౯. శ్రీ సువిధినాథ జిన-స్తుతిః
	౧౦. శ్రీ శీతలనాథ జిన-స్తుతిః
	౧౧. శ్రీ శ్రేయాంసనాథ జిన-స్తుతిః
	౧౨. శ్రీ వాసుపూజ్య జిన-స్తుతిః
	౧౩. శ్రీ విమలనాథ జిన-స్తుతిః
	౧౪. శ్రీ అనన్తనాథ జిన-స్తుతిః
	౧౫. శ్రీ ధర్మనాథ జిన-స్తుతిః
	౧౬. శ్రీ శాన్తినాథ జిన-స్తుతిః
	౧౭. శ్రీ కున్థునాథ జిన-స్తుతిః
	౧౮. శ్రీ అరనాథ జిన-స్తుతిః
	౧౯. శ్రీ మల్లినాథ జిన-స్తుతిః
	౨౦. శ్రీ మునిసువ్రత జిన-స్తుతిః
	౨౧. శ్రీ నమినాథ జిన-స్తుతిః
	౨౨. శ్రీ నేమినాథ జిన-స్తుతిః
	౨౩. శ్రీ పార్శ్వనాథ జిన-స్తుతిః
	౨౪. శ్రీ మహావీర జిన-స్తుతిః

	Document Credits

